
Animalia basatien populazioak gora egin duela eta, baserritarrek gero eta eraso gehiago pairatzen dituzte. EHNE sindikatuak populazio horiek kontrolatzeko eskatzen du, eta hainbat espezie desagerrarazteko.

Basapiztien eta etxabereen arteko norgehiagoka

Ibai Maruri - Bilbo

Animalia basatien populazioak gora egin du. Hasiera batean albiste ona den hori, buruhauste bihurtu da nekazarientzat, abeltzainentzat eta artzainentzat. Betidanik jasan dituzte otsoek eragindako kalteak, baina aspaldian erruz ugaritu dira. Eta bestelako erasoak ere badira. «Hudoak oiloak erasotzen hasi dira; bururik gabe agertu dira», dio Olate Arrarte EHNE sindikatuko teknikariak. 

Azken asteetan hiru bilera egin dituzte baserritarrekin: Karrantzan (Bizkaia), Ordizian (Gipuzkoa) eta Mutiloan (Nafarroa). Egoera zein den aztertu dute. «Abandonatuta sentitzen dira, bai administrazioaren aldetik, bai gizartearen aldetik. Izan ere, gizarteak gero eta kontzientzia handiagoa dauka ingurumenaz, eta ez ditu baserritarren protestak ulertzen», dio.

Horrela bada, laguntza ekonomikoa ez ezik, babes morala ere falta dute. «Sektorea garai latzean dago, eta horrelakoek gehiago larritzen dute egoera. Nola egingo diogu aurre? Orkatza, adibidez, orain 40 urte-edo ekarri zuten Pirinioetatik. Izugarri ugaritu da, eta triskantzak egiten ari da fruta arboletan eta basoko arboletan. Ez du bizitzeko habitat egokirik. Horren inguruan eztabaidatzeko eskatzen dugu. Eta horregatik orkatzaren aurka gaudela uste dute», azaltzen du.

Espezie bakoitzarentzat araudi bat dagoela dio. Izan ere, batzuk babestuta daude, beste batzuk ez; kasu batzuetan kalte ordainak jasotzen dira, besteetan ez. Basurdeek nekazariei eragiten dieten kaltea dute kalkulatuta. 60 mila eurotik gorakoa izan daitekeela dio. «Ez da diru asko. Baina basurdea sartu den larrea edo baratzea goldatu berri dagoela dirudi». Han landatutakoa galdu da, baserritarrak egindako lana alferrikakoa izan da. Basurde ehiztariek diru kopuru bat jarri behar izaten dute. Horrekin aseguruari ordaintzen zaio, eta bera egiten da kalteen kargu. «Ematen duena oso gutxi izaten da». Otsoari dagokionez, agrosegurua delakoa egiten da kargu. «Galerak oso handiak izaten dira. Galdutako animaliak, zauritutakoak, albaitaria ordaindu beharra, abortuak...». 

Jarduteko moduak desberdinak dira espezie batetik bestera. «Saiek, adibidez, funtzio garrantzitsu bat betetzen dute mendian, hildako animaliak jaten dituztelako. Egun bizirik daudenak ere erasotzen hasi dira». Animaliak erditzen ari direla, berbarako, haien odolak eta plazentak erakarrita etortzen direla dio. «Lehen ez zuten hain jarrera bortitzik».

Arrarteren esanetan, arazoaren muina lurraldearen egoeran dago. «Oso artifizialduta dago. Trenbideak, errepideak, herriak, hiriak...». Basapiztiak uharte txikietan bizi direla uste du, ghettoetan. Berdea den eremua, alegia, artifizialdu gabekoa, basoek osatzen dutela ohartarazi du, gainera, eta basozaintza sektoreak gurean duen garrantzia azpimarratu. «Mugitzeko eremu txikiak dauzkate. Ugaltzen dira, bai, baina ez dute aske eta natural bizitzeko moduko toki nahikorik, eta, gainera, kate trofikoek ez dute funtzionatzen». 

EHNEk espezie horietako bakoitzaren azterketa egiten du. Saiei babes kalifikazioa kendu eta populazioa gutxitu behar dela uste dute, eta hala jakinarazi diete foru aldundiei. «Zenbat jangai duten aztertu, eta horrekin zenbat sai bizi daitezkeen ikusi behar da. Eta ondoren, populazioa doitu», dio Arrartek. Beste horrenbeste egiteko eskatzen dute basurdeekin eta orkatzekin.

Hartza eta otsoa kaltegarrien
Otsoei dagokienez, arazoa askoz larriagoa dela dio. «Zuzen esanda, ez dira abeltzaintzarekin bateragarriak», ohartarazi du. Haren ustez, kalte-ordainak ordaintzea ez da elkarbizitza edo bateragarritasuna bermatzea, adabakia jartzea baizik. Otsoa penintsula osoko espeziea dela gogorarazi du. «Hau baino leku egokiagoak badira, ez daudelako hain artifizialduta», dio. Arabako Foru Aldundiak egindako ikerketa baten arabera, Araban 23 otso bizi beharko lirateke. «Itzelezko kaltea eragingo lukete. Sektorea desagertuko litzateke zuzenean. Gainera, otso horiek penintsula osoko otsoen %1 baino ez lirateke. %1agatik hainbeste arazo izan?».

Otsoaren babeserako taldeekin harreman tirabiratsua dutela aitortu du. «Ez dira ohartzen baserritarrak direla inguru horietan bizi direnak, eta otsoa hor bizitzea nahi badute, baserritarrak konbentzitu behar dituztela». Otsoa inguru horietan biziko bada, baserritarrek egindako lanari esker izango dela dio, haiek zaintzen dutelako ingurumena. Edozelan ere, esparru hori txikiegia izango litzatekeela dio, gainontzeko basapiztiekin gertatzen den bezala. «Euren artean ugaldu beharko dira, eta espeziea genetikoki galdu egingo da». 

Hartzarekin ere antzeko zerbait gertatzen da Pirinioetan. EHNEk dio ez dela genetikoki bideragarria, dagoen populazio txikiagatik. Hori horrela, kopurua handitu beharko litzateke, baina uste dute ez dagoela horretarako behar beste lurralderik. Neurri horrek, gainera, inguru horretan abeltzaintza eta artzaintza desagerraraziko lituzke. Eta ez hori bakarrik; mendizaleentzako ere arriskutsua litzateke.

Etsipena nagusi da baserritarren artean. Konponbiderik ez diete ematen, eta arazoak egunez egun handitu egiten dira. «Aurrera nola egin asmatu ezinik gaudela, besteak konbentzitu behar ditugu. Ez dugu lan makala!».

